Пчельникова Т. А.

Мон нош бертӥ гуртам…

(В.Е. Садовниковлы сӥзем ӝытлы сценарий)

    Чузъяське Н. Постниковлэн «Вордӥськем палъёс» кырӟанэз. Со кырӟанъя нылъёслэн эктонъя ансамбльзы эктэ. Пото ӝытэз нуисьёс.

1 ӝытэз нуись: 

Дунне, дунне шуиськом ке,

Удмурт дунне но вань на…

Удмурт дунне вераськом ке,
Туймыйыл дунне вань на!

Туймыйылысь школаын но,

Тодмо удмурт дуннеын,

Кӧня ӟеч адямиос нош

Татысен быдэсмемын.

Одӥгез соос пӧлысь нош

Зол артист, писатель вал…

Со Василий Евдокимыч-

Данъяське вань Туймы пал!

Вань удмурт калыкмылэн со

Туж сӥлы, бадӟым пиез.

«Тыло вӧсь» но «Сюанэз» но

Уз тодэ пересьмонэз!

Ортчозы уно аръёс но,

Вошъяськозы вапумъёс…

Садовниковез ноку но

Уз вунэтэ удмуртъёс!

(Г. Ходырев)

2 ӝытэз нуись: Ӟечбуресь, гажано эшъёс! Ӟечбуресь, пиналъёс, куноос! Туннэ асьмеос люкаськимы аспал эшмылэн, драматурглэн, журналистлэн но лякыт сямо, ӟег нянь кадь адямилэн  Садовников Василий Евдокимовичлэн вордскем  дырысеныз 95 арес тырмонлы сӥзем ӝытэ.

1 ӝытэз нуись:

Нош ӧтиз, лэся, гуртэ,

Мон, тани, вуи.

Адскисьтэм, кылиськонтэм

Пӧлады пыри.

Небыт, шуныт шокчемъям

Шӧдоды монэ.

Ваньзэ, мар тӥ верады,

Мон кыло туннэ

(Т. Пчельникова)

2: Макем шаплы ортче дыр. Тани али гинэ кадь люкаськылӥмы 90 арессэ пусъёнэ. Нош туэ, 13 толшоре солы тырмысал ини 95 арес.

1: Малпано но паймоно, мар бен сокем юрттӥз та гуртысь потэм, ӟуч кылэз но ӟеч тодӥсьтэм пияшлы тодмо но дано луыны. Оло вордскон нуналыз шудогес тупам-а, веттан кӧкыез небытгес вылэм-а, анай-атаез улонэз мургес валаллям-а? Кин тодэ ни. 

   Оддокей Вася (тазьы шуылӥзы сое гуртоос) пичиысен ик туж яратылӥз инкуазез, соин но, дыр, трос инты висъялляз гожъямъёсаз котырысь чебер интыосты возьматонлы.

2: Можга педтехникумез йылпумъяса, кӧня ке дышетӥз  школаямы. Та ужез солы яра ке но вал, сюлмыз кыскиз, лэся, мукет удысэ - драматургие. Ас гуртысьтыз городэ улыны кошкыса но, Василий Евдокимович ноку ӧз вунэтылы Туймыйылзэ, школазэ. Котькуд ваньмон дыр сюрыкуз, со вуылӥз татчы мӧзмем сюлэмзэ буйгатыны, номырин но воштонтэм пыштурын зыно омырен шоканы. Нош бертыны быгатымтэ дыръяз, со выльысь но выльысь вуылӥз кадь татчы ас гожъямъёсаз, син азяз пуктылӥз вордскем юртсэ, ӵыжы-выжызэ, Туймы шурез.

1: Пелям жингра шулдыр серекъямед,

Пальпотыса весь учкиськод шорам.

Тон ӝамдэлы гинэ, дыр, кошкемед-

Сьӧд пальтоед тани кылле дорад.

(Г. Сабитов)

Адями кошке ке но улонысь, солэн тусыз, куараез, ужъёсыз кылё сюлэмъёсамы. Асьмеос нош но нош син азямы пуктӥськомы ортчем дырез, пумиськиськомы кадь тодмоосынымы, возьмаськомы соослэсь визь-кенешъёссэс… Тани Михаил Васильевич Соловьёв но толло нуналэз сярысь кадь маде ортчем дыр учыръёсты. Василий Евдокимовичез со туж ӟеч тодэ, данъяське, адӟыны, вераськыны кылдӥз шуыса. Михаил Васильевич, Тӥледлы кыл.

2: Вань татчы люкаськемъёс понна чузъяське «Мон бертӥ гуртам» кырӟан.

1: Анай…, атай… Та сюлэмлы матын но мусо кылъёсты улытозямы кӧня пол меда вераськомы асьмеос. Анай-атаймы улонысь кошкыса но, секыт учыре ке сюриськомы, юрттэт курыса кадь вазиськиськомы соослы. Оскиськомы, соос кылозы, одно ик юрттозы шуыса. Улонысь вань уродзэ, валамтэосты вунэтыса, сюлмамы возиськомы ӟеч малпанъёсмес. Милям туннэ туж тодэммы  потэ, кыӵе атай вал Василий Евдокимович. Со сярысь вераны куриськомы пизэ Владимир Васильевичез. Тӥледлы кыл, Владимир Васильевич. 

(Эктон).

2:  Ачим ӧй луы мон дано,

Тынад данэд валтӥз монэ.

Ӟеч кылъёсыд сюлмам уло,

Выльысь тодам ваё тонэ.

Дырез уд возьы кутыса,

Ас катэзъя ортчоз, кошкоз.

Тонэн ог выжыысь шуса,

Нылы-пие но данъяськоз.

(Т. Пчельникова)

Кыл сётӥськомы агаезлэн нылызлы Соловьёва Валентина Семёновналы.

(кырӟан)

1: Василий Евдокимовичлэн улонэз люконтэм герӟаськемын вал театрен: со ачиз ик сцена вылын но шудылӥз, пьесаос но гожъяз, куддыр режиссёр но кариськылӥз. 

2: Котькуд адямилэн аслаз, дыр, улонэз. Кинлы ке кылдэм, вылды, кема но шудо улыны, нош кинлэн ке улонэз тол нунал кадь вакчи но секыт луэ. Василий Евдокимовичлы но та дуннеын улыны кылдэм 60 ар гинэ. Сокем ӧжыт но ӧвӧл кадь со, но, малпаськод ке, кӧня лэсьтоно ужъёсыз кылизы, луоз, кӧня малпанъёсыз дуннез ик адӟытэк, сьӧраз кошкизы. Озьы ке но, адями ассэ жалятэк тырше ке, вакчи дыр куспын но туж трос лэсьтыса вуттэ. Мӧйыос умой тодо на, дыр, солэсь сцена вылын пуктэм спектакльёссэ. Макем шумпотыса ветлылӥз соку калык «Тыло вӧсь», «Сюан», «Меӵ ярдурын», «Шудо пумиськон», «Тулкымъяське лыз зарезь» но мукет пьесаосызъя  дасям спектакльёсы. Тросэзлэн туннэ кадь ик пель сьӧразы шуккиське на, дыр, радио пыр ачиз лыдӟемъя чузъяськись «Пань-пань котэм нянь…» серемес веросэз. Асьмелэн ортчытоно ӝытъёсамы ӟеч сям выллем луиз ини сое кылзон. Туннэ «Пань-пань котэм нянь» веросэз лыдӟе 4-тӥ классын дышетскись Калаев Владимир. Кылзом!

1: Улон оз сётскы капчиен,

Ачим дури аслым мон шуд.

Гучыкъёсын но шапыкен

Тыри котме, капчи ӧй буд.

Урод кылъёс но кылылӥ,

Супыльтонлы но чидалляй,

Ас калыкме юн яратӥ,

Солэсь ӟечсэ умой валай.

Тубат вылысь тубат вылэ

Курадӟыса ке но ӝутски,

Ӧй вунэты вордскем дорме-

Ас улонме солы сӥзи.

(Т. Пчельникова)

2: Аръёс ортчо, но азьло сямен ик «Тулкымъяське лыз зарезь», куашетэ «Гондыр куш», ворекъяло «Ӵук лысвуос». Оло «Тыло вӧсь» оте на тодмо адямизэ, оло «Меӵ ярдурын», «Выж вылын», «Сюан»-а жингыртэ? Ӧвӧл, Туймы шур озьы кырӟа аслэсьтыз кырӟанзэ.

Туймы шурмы малпа на, дыр, ваньзэ,

Пыд куаразэ кылэ на, дыр, солэсь.

Вера, вылды, кызьы Оддокейпи Вася

Татын  мытӥз улон ӧрзэ,

Кызьы ӵукна кырӟан нукыртыса,

Вамыштылӥз кияз визнанъёсын,

Нош ӝытъёсы, умзэ сайкатыса,

Вордскылӥзы солэн гожъямъёсыз.

(Т. Пчельникова)

1: Василий Евлокимовичлэн вал на, дыр, мукет кылбуръёсыз но, нош кырӟан луыса кылемын  В.М. Адаковлэн крезьгурезъя  «Шур дурын» кылбурез гинэ. Быдэстэ сое дышетӥсьёсмылэн ансамбльзы.

2: Гажано эшъёс, туннэ туж ӝож, Василий Евдокимовичмы пӧламы ӧвӧл ни шуыса, но, соин ӵош ик, шумпотоно: гуртамы сыӵе адями вордскем но улэм. Асьмеос котькудмы данъяськыны быгатӥськомы, угось В.Е. Садовников- аспал эшмы, солэн лёгам сюрестӥз ветлӥськомы, солэн ӵыжы-выжыеныз пумиськылӥськомы. Тау со понна, Василий Евдокимович!

(«Вай, кырӟалом!» кырӟан)

 1: Таин ӝытмы йылпумъяське. Ваньдылы туж бадӟым тау! Та пумиськонмес тодэ ваён вылысь, куноосмылы  кузьмаськомы пичияк кузьым. Ӟеч луэ! Шудо улэ!

Валэктон:

Г.Ходыревлэн кылбурез нокытын  печатламын ӧвӧл, киын гожтэмез сётэмын В. Садовниковлы 80 арес тырмыку.

Тросэз кылбуръёс - авторлэн

